
        
            
                
            
        

    
	МОНГОЛ АРДЫН ШИЛДЭГ ДУУНУУД

	“Төв аймгийн залуу зохиолчдын нэгдэл” Зуунмод хотноо 1988 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШЛЫН ОРОНД

	Аргамаг хурдан хүлэгтэй

	Амар тайван заяатай

	Алтан нутгийн хүмүүс минь

	Айраг дуугаар зочломтгой

	Уургачин дуулж түмэн эхээрээ хурдалдаг

	Ухаантан дуулж цэцэн билгээ хурцалдаг

	Настан дуулж залуу зандан болдог

	Найрлан дуулж замбуулингаараа жаргадаг

	Уужим цээжинд төрсөн уяхан шуранхай эгшиг

	Ухаан бодлыг цэцэлж зүрхнээ ашид оршиг!

	 

	Ш. Цэрэндоо

	 


шивээ хиагт

	Шивээ Хиагтыг авахад

	Шилэн дэнлүү хэрэггүй

	Шийдэж ирсэн гаминг

	Ширмэн бөмбөгөөр сөнөөв

	 

	Дөрвөлжин сүмийн үүдэнд

	Дөрвөн пулемёт зоогоод

	Түрэмгий муусайн гаминг

	Дөтийн замаар тонилгов

	 

	Ухаа хонгор морьтой доо

	Улсын их жанжин даа

	Учир бүгдийг ухуулсан

	Ухаан ихтэй хүн дээ!

	 

	Баруун уулын орой дээр

	Баахан цэрэг жагсаагаад

	Бас түүний наана

	Баатар жанжин ёслов.

	 

	Өндөр уулын орой дээр

	Үхэр буугаа зоогоод

	Үелээд ирсэн гаминг

	Үнсэн товрог болгов.

	 

	Алсын уулын оройгоос

	Аянгын сумаар харваад

	Ардын цэргийн сүрээр

	Аюулт гаминг сөнөөв

	 

	Авралт нөхдийн ачаар

	Ардын түр засгийг

	Алтанбулаг хотод

	Анх удаа мандуулав

	 

	Ардын намыг байгуулж

	Агуу зорилгыг тунхаглаад

	Алимад дайсныг дараад

	Ард түмнийг амаржуулав

	 


МАГНАГ ҮСЭГТЭЙ ТУГ

	Магнаг үсэгтэй тугийг

	Магнай дээрээ мандуулсан юм хө

	Марташгүй гамин чандрууг

	Магад үнэнээр дарсан юм аа хө

	Ай юу зээ юу

	Ардын намын журамт цэрэг ээ хө.

	 

	Тодхон үсэгтэй тугийг

	Толгой дээрээ мандуулсан юм хө

	Тоолж баршгүй гамин чандрууг

	Тойрч бүслээд дарсан юм аа хө

	Ай юу зээ юу

	Ардын намын журамт цэрэг ээ хө.

	 

	Алтан үсэгтэй тугийг

	Ардын намаас мандуулсан юм аа хө

	Ард түмнийг зовоосон

	Аргат дайсныг дарсан юм аа хө

	Ай юу зээ юу

	Ардын намын журамт цэрэг ээ хө.

	 


СҮХБААТАРЫН ТУХАЙ ДУУ

	Агар зандан ширээн дээр

	Амтат идээ нь засаастайяа

	Аймшиггүй жанжин Сүхбаатараараа

	Ардынхаа төрийг авчруулсан юм аа хө.

	 

	Заамал зандан ширээн дээр

	Завьяа гангар зэхээстэйе

	Заяагаар учирсан Сүхбаатараараа

	Засгийнхаа жолоог бариулсан юм аа хө

	 

	1921 оны ялалтын дараахан Ёст бэйс Доржжавын хошуу (Сүхбаатар сум)-ны ардууд зохион дуулжээ.

	 


МОНГОЛ ТРАНС

	Хувь нийлүүлсэн Монгол транс аа хө

	Хувьсгалын харилцааг байгуулаад

	Хурдан тэргийг хэрэглээд бидний биесээ хө

	Хурц улаан тугаараа баярыг хүргэе даа нөхөд өө!

	 

	Аж үйлдвэрийн Монгол транс аа

	Ардын улаан цэргийн

	Арван тавдугаар хороондоо бидний биесээ хө

	Ажлынхаа харилцааг бататгая даа нөхөд өө!

	 

	Хатуу үйлдвэрийн Монгол транс аа

	Гавшгай ажилчны өмнөөсөө

	Хамгаалах улаан цэргийн хороондоо бидний биесээ хө

	Халуун баярыг хүргэе дээ нөхөд өө


ЭНХ МЭНДИЙН БАЯР

	Зээ. 

	Агар зандан хундагандаа

	Айраг архиныхаа дээжийг өргөж

	Энэ ерөөлийг дэвшүүлэн соёрхох

	Энх мэндийн баяр нь билээ зээ

	 

	Зээ. 

	Эрдэнийн зандан хундагандаа

	Элбэг идээнийхээ дээжийг өргөж

	Энэ ерөөлийг дэвшүүлэн соёрхох

	Энх мэндийн баяр энэ билээ зээ.

	 

	Зээ. 

	Сүрэг малаар дэвжин баяжих

	Сүү шимээр арвижин бялхаж

	Энгүй зуны цэцэг шиг дэлгэрэх

	Энх мэндийн баяр энэ билээ зээ.

	 

	Зээ. 

	Эрхт төрийн тэргүүн үйлсэд

	Эв саналаар тулгуур болж

	Эрдэм номын далайгаас хүртэх

	Энх мэндийн баяр энэ билээ зээ.

	 

	Зээ. 

	Эрхт төрийн ачаар бид

	Эх нутагтаа тавтай сууж

	Элгэн садан цугаараа жаргах

	Энх мэндийн баяр энэ билээ зээ.

	 


АЧ ТӨГС

	(Уртын дуу)

	Ач төгс нөхдөө сэтгэлээрээ хүндлээрэй

	Ариун хэргийн төлөө амиа битгий хайрлаарай

	Алсаа бодоорой

	 

	Хэтийн болох үйлсийг ганцаараа суун шинж

	Хэрэг явдлын төлөвийг олноороо байж зөвлө

	Хэлхээ үгээрээ баясаарай

	 

	Бас ерийн үйлийг учраар нь тань

	Баримжгүй сэтгэлийг өөрийн биеэр сурга

	Лавлан байж шийдээрэй

	 

	Ачит буурал настнаа хүндэтгэж найрла

	Алиа багахан дүү нараа зохимжоор нь сурга

	Олондоо алаггүй яваарай

	 

	Хатан хурц зэвсгээр буруутныг номхотгоорой

	Хайрлах ариун сэтгэлээр үнэн зөвийг нь олоорой

	Хайрын сэтгэлийг хүндлээрэй

	 

	Хол газар очихдоо морь биеэ бэхлээрэй

	Хань олон нөхөдтэйгөө эв санаагаа нийлүүлээрэй

	Харьтны дунд болгоомжлоорой


АМАР төвшин

	(Уртын дуу)

	Амар төвшин гишгэгдэлтэй

	Ардаг жороогоо унаад

	Амь наснаас ялгалгүй

	Аав ээж хоёр минь

	 

	Даваа олныг давсан ч

	Даргиатай холыг нь мэдсэнгүй

	Даамай гэж санасандаа

	Гоомойг нь мэдсэнгүй.

	 

	Эрчимт мөрний усыг

	Элсээр боож болдоггүй

	Үнэн сэтгэлт хүнийг

	Үгээр боож болдоггүй

	 

	Зандан шугуй мод нь

	Залуур үгүй шулуухан

	Залуу бага бид нар

	Залгамждаа байдаг

	 

	Үзэм жимсний мод нь

	Үе үгүй шулуухан

	Үеийн бид цөмөөрөө

	Үерхэн наадах нь ялгалгүй

	 


АР хөвч

	(Уртын дуу)

	Ар хөвчийн унага

	Агсамхан болоод жороо доо

	Амрагийн жаалхан хүүгийнхээ

	Аашинд нь болоод буугаад мордлоо

	 

	Сүүмэлзэн сүүмэлзэнхэн харагдах нь

	Сүмтэй бударын чулуу

	Сүүтэлзэн сүүтэлзэн харагдагч

	Миний л нэгэн алдрай юу

	 

	Дэнж нуурын шагшуурга

	Дэнжээ дагаад шаширлана

	Дэмий хүний үрд

	Дэндүүхэн битгий дасаарай

	 

	Ханзан уулын цас

	Харлан байж л урсана

	Хайртай хоёр сэтгэл

	Ханилан байж л дасна


АЛТАН ГУРГАЛДАЙ

	(Уртын дуу)

	Алтан гургалдай жигүүртэн

	Асрын дээгүүр жиргэнэ

	Адил хоёр жигүүрээ

	Дэнсмээн1 байж жиргэнэ

	 

	Уралдааны морины түшиг

	Уяа сойлт хоёр

	Урьхан бидний түшиг

	Аав ээж хоёр

	 

	Барьсан гэрийн түшиг

	Багана тулгуур хоёр

	Багахан бидний түшиг

	Аав ээж хоёр


АЛИА СААРАЛ

	(Уртын дуу)

	Алиахан саарлыг уная даа гэсэн юм аа хө

	Айлынхаа адуунд хулжаагаад алдвай хө

	Амраг хүүтэйгээ уулзъя гэсэн юм аа хө

	Аав ээжээсээ айгаад горьгүй дээ хө

	 

	Үүлэн борыг уная даа гэсэн юм аа хө

	Үдшийн салхинд хулжаагаад алдвай хө

	Үнэнхүү амрагтайгаа уулзъя гэсэн юм аа хө

	Үеийн маань багачууд шоолоод горьгүй дээ хө

	 

	Мэнэрэн харагдах нь мэдэхгүй хөндий байна

	Мэдэл муутай төрснөөс ингэлгүй ч яах вэ хө

	Унасан морь минь ундаар муухан байна хө

	Учирсан хонгор хүү минь санагдаад горьгүй дээ хө

	 


АРГАГҮЙ АМРАГ

	Нуураа чи хөлдөх гээд байна уу даа хө

	Нугас гэдэг амьтан хөөрхий болно доо хө

	Ай хөөрхий амьтан даа хө

	Нууцгай чиг ханилсан бидэн хоёр хө

	Арга ч үгүй амраг мөнөөсөө мөн үү дээ хө

	Ай хөөрхий минь дээ хө

	 

	Далай чи хөлдөх гээд байна уу даа хө

	Загас гэдэг амьтан чинь хөөрхий болно доо хө

	Ай хөөрхий амьтан даа хө

	Далдуур чиг ханилсан бидэн хоёр хө

	Арга ч үгүй амраг мөнөөсөө мөн үү дээ хө

	Ай хөөрхий минь дээ хө

	 

	Нүгэл чиг нүглээс айсангүй дээ хө

	Нүдний чинь хөөрхөнд арга ч үгүй даслаа даа

	Ай хөөрхий амьтан даа хө

	Мэлмэрүүлэн чиг уйлаад яах вэ дээ хө

	Мэнд л амар суувал уулзана шүү дээ үр минь

	Ай хөөрхий минь дээ хө

	 

	Аюул чиг аюулаас айсангүй дээ хө

	Аашны чинь хөөрхөнд арга ч үгүй даслаа даа хө

	Ай хөөрхий амьтан даа хө

	Асгаруулан чиг уйлаад яах вэ дээ хө

	Амар болоод мэнд л суувал уулзана шүү дээ үр минь

	Ай хөөрхий минь дээ хө

	 

	Тэн тэнгийн ачаа нь бол бол ай хө

	Тэмээ малын зовлон чиг юм уу даа хө

	Ай хөөрхий амьтан даа хө

	Тэнцвэргүй чиг хоёр амраг нь ай хө

	Энэхэн насны зовлон чиг юм уу даа

	Ай хөөрхий минь дээ хө


Ай НАН АА

	Зүүн уулын маань зэрэглээ байна хө

	Ай нан-аа хө хө хө

	Зүглээд очсон чинь үгүй л байна даа хө

	Зүүд нойрондоо хоёулаа байна хө

	Ай нан-аа хө хө хө

	Зүүдлээд сэрсэн чинь ганцаараа байна даа хө

	 

	Урд уулын минь зэрэглээ байна хө

	Ай нан-аа хө хө хө

	Угтаад очсон чинь үгүй л байна даа хө

	Унтсан нойрондоо хоёулаа байна хө

	Ай нан-аа хө хө хө

	Унтаад сэрсэн чинь үгүй л байна даа хө


АМТТАЙ АЛИМ

	Алим гэдэг амттай

	Амаар дүүрэн шимүүстэй

	Амраг гэдэг нь хэцүү юм

	Алчуур дүүрэн нулимстай

	Алчуур дүүрэн нулимстай

	 

	Байцаа гэдэг нь ногоо юм

	Байна гэдэг нь сэтгэл юм

	Багын амраг хонгор чи минь

	Байнгад санагдах нь хэцүү юм

	Байнгад санагдах нь хэцүү юм

	 

	Дуран гэдэг нь шил юм

	Дурлана гэдэг нь сэтгэл юм

	Дурыг булаасан хонгор чи минь

	Дурсагдаад байх нь хэцүү юм

	Дурсагдаад байх нь хэцүү юм

	 

	Зүү гэдэг нь төмөр юм

	Зүрх гэдэг нь мах юм

	Зүрхний амраг хонгор чи минь

	Зүүдлэгдээд байх нь хэцүү юм

	Зүүдлэгдээд байх нь хэцүү юм

	 


АВГЫН ЦАГААН УУЛ

	Авгын цагаан ууланд нь

	Агаарын будан цайраад байна даа хө

	Амраг чамайгаа бодохлоор хө

	Аягатай цайгаа ч уухаас дургүй хө

	 

	Цантын цагаан ууланд нь

	Цасны будан татаад байна даа хө

	Царайлаг чамайгаа бодохлоор хө

	Цайгаа уухаас ч дургүй байна аа хө.

	 

	Манхан цагаан ууланд нь

	Манан будан татаад байна даа хө

	Дассан чамайгаа бодохлоор хө

	Данхтай цайгаа ч уухаас дургүй хө


АЛАГ МОРЬ

	Алаг морь минь хө

	Алаг морь минь хө

	Аавынхаа олон адуунд

	Үгүй морь минь хө

	Үгүй морь минь хө

	 

	Хээр морь минь хө

	Хээр морь минь хө

	Хэнийхээ олон адуунд

	Үгүй морь минь хө

	Үгүй морь минь хө

	 

	Хар морь минь хө

	Хар морь минь хө

	Хавийнхаа олон адуунд

	Үгүй морь минь хө

	Үгүй морь минь хө


АМ ЦАГААН ХУЛ

	(Жаргаа дуу)

	Ам цагаан хул

	Дуусахын хэмжээ болов

	Алмайрч суусан ах нар

	Мордохын хэмжээ болов

	 

	Архадтайхан сархад

	Чилэхийн хэмжээ болов

	Алдаар олон ах нар

	Мордохын хэмжээ болов

	 

	Ухаантайхан мордийт

	Унаа хөсгөө бэхлийт

	Гэгээтэйхэн мордийт

	Гэр малаа тэмцийт


БАРУУН ӨНДӨР УУЛ

	Баруун өндөр уулын оргилд

	Байгаа даа загал халиун буга нь

	Байгаад нэг хоёр дуудахад

	Багын хортой сэтгэл хөдөлнө

	 

	Зүүн өндөр уулын даваанд нь

	Зөрөгтэйдээ загал халиун буга нь

	Зүглээд нэг хоёр дуудахад

	Зүрхний хортой сэтгэл хөдөлнө

	 

	Урд өндөр уулын оргилд

	Ухаа халтар халиун буга

	Урамдаад нэг хоёр дуудахад

	Урамгүй хортой сэтгэл хөдөлнө

	 

	Хажуу өндөр уулын оргилд

	Халтар халиун буга

	Хааяа нэг хоёр дуудахад

	Харамсах сэтгэл хөдөлнө.


БөЖИН ТУУЛАЙ

	Бөн бөн гүйх

	Бөжинхөн чиг туулай би

	Бөжинхөн чиг туулай би

	Бутаа хэдийхэн тойрох вэ

	 

	Дэн дэн гүйх

	Дэлдэнхэн туулай би

	Дэлдэнхэн туулай би

	Дэмий хэчнээн гүйх вэ

	 

	Арын талын арвиныг яах вэ

	Алаг тайгын харайхыг яах вэ

	Сумын занги сурагласаар айсуй

	Сумны зэв гялалзсаар айсуй

	 

	Төө хүрэхгүй чихэнд минь болов уу

	Төгрөг хар нүдэнд минь ч болов уу

	Элдүүр даахгүй арьсанд минь болов уу

	Идэж цадахгүй маханд минь болов уу


БОТГО

	Гангийн халуун наранд

	Миний эжий бөн бөн бөн

	Гадсаа тойроод буйлаад явна аа

	Миний эжий бөн бөн бөн

	Үдийн халуун наранд.

	Миний эжий бөн бөн бөн

	Үнсээ тойроод буйлаад явна аа

	Миний эжий бөн бөн бөн

	Дэрс зулгаах шүдтэй ч болоосой

	Миний эжий бөн бөн бөн

	Дэргэдээ хэвтүүлэх аавтай ч болоосой

	Миний эжий бөн бөн бөн

	Харгана даадаг шүдтэй ч болоосой

	Миний эжий бөн бөн бөн

	Хажуудаа хэвтүүлдэг аавтай ч болоосой

	Миний эжий бөн бөн бөн


БОРООНЫ ҮҮЛ

	Баралзаад гардаг борооны үүл нь хө

	Баруун зүүгээр нь өнгөрөөд байна даа хө

	Баруун айлд нь байгаа хонгор минь

	Байн байн бодогдоод байна даа хө

	 

	Цайраад гардаг цасны үүл нь

	Цаагуур наагуур нь өнгөрөөд байна даа хө

	Цаадах айлд нь байгаа хонгор минь

	Цайгаа уухад минь бодогдоод байна даа хө

	 

	Хуралдаад гардаг хурын үүл нь

	Хойгуур урдуур нь өнгөрөөд байна даа хө

	Хойдох айлд нь байгаа хонгор минь

	Хоолоо идэхэд минь бодогдоод байна даа хө


БОЛОМЖИЙН ГЭЛЦЭЭД БАЙНА

	Төгрөгийн харын үзүүрийг

	Тойруу гэлцээд байна л

	Төвөөс ирсэн эмчийг

	Төлөв гэлцээд байна л

	 

	Цэнхэр бор морийг нь

	Туурай сайтай гэлцэнэ л

	Сэнхэр тасгийн эмчийг

	Сэтгэл сайтай гэлцэнэ л

	 

	Эрвэгэр цэнхэр морийг нь

	Хүчээр сайн гэлцэнэ л

	Эмнэлгийн цагаан богц нь

	Эмээр дүүрэн гэлцэнэ

	 

	Сээрийн гурван өтгийг

	Итгэлтэй гэлцээд байна л

	Сэнхэр тасгийн эмчийг

	Сэтгэлтэй гэлцээд байна л

	 

	Хойноос гарсан салхийг

	Сэрүүн гэлцээд байна л

	Хотоос ирсэн эмчийг

	Боломжийн гэлцээд байна л

	 


БӨМБӨГӨР ЦАГААН

	Бөмбөгөр цагаан бие чинь

	Бүгдийн дундаас сайхан аа хө

	Бөөрөнхий алаг хоёр нүд чинь

	Мэлмэрүүлэх нь сайхан аа

	 

	Нугалаад гөрсөн гэзэг чинь

	Нуруун дээр чинь сайхан аа

	Нугасан алаг хоёр нүд чинь

	Мэлмэрүүлэх нь сайхан аа

	 

	Чимсэнхэн чимэглэлд чинь

	Татагдсан ч үгүй шүү хө

	Чинийхээ цэвэрхэн аашинд чинь

	Татагдсан юм шүү хө

	 

	Зассанхан засалд чинь

	Хорогдсон ч үгүй шүү хө

	Зан болоод аашинд чинь

	Хоргодсон юм шүү хө

	 


БЯЦХАН САЙВАР ЗЭЭРД

	Бяцхан сайвар зээрд нь

	Сульдах нь үгүй янзтай даа

	Бяцхан настай тэр минь

	Мартагдах нь үгүй янзтай даа

	 

	Дун цагаан шүд нь

	Уруул дундаа тодорно доо хө

	Дуран хар нүд нь

	Сормуус дундаа торойно доо хө

	 

	Арван найман нас нь

	Даансан дундаа тодорно доо хө

	Алдар их нэр нь

	Арын хошуундаа гайхагдана даа


ГАВАЛМАА

	Баруун уулын даваа гүвээ нь

	Бартаа нь ихтэй даваа юу даа

	Баруун айлын Гавалмаа бүсгүй нь ээ

	Багахан зүрхний уяа юм аа

	 

	Зүүн уулын даваа гүвээ нь

	Зүйтэй өндөр даваа юу даа

	Зүүн айлын Гавалмаа бүсгүй нь ээ

	Зүүдэнд ороод зэвүүн ээ хө

	 

	Хад л байгаад хагарсанд орвол

	Хайр л байгаад шуурсан нь дээр ээ

	Ханилж суугаад салсанд орвол

	Харин ч таньдаггүй нь дээр үү дээ

	 

	Эрэг байгаад нурсанд орвол

	Элс байгаад шуурсан нь дээр ээ

	Энхрийлж яваад салсанд орвол

	Энгийн таньдаг нь дээр үү дээ


ГАН ТӨМӨР

	Ган төмөр нь гайгүй дээ хө

	Галд ороод уярна аа хө

	Ганьхарсан сэтгэл минь гайгүй дээ

	Хүүгийнхээ аяыг дагана даа хө

	 

	Хөх төмөр нь гайгүй дээ хө

	Хөөргөндөө ороод уярна аа хө

	Хүний хэлэх гайгүй дээ

	Хүүгийнхээ аясыг дагана даа хө

	 

	Сүй манан хөөрөг нь хө

	Даалин дундаа эргэлдэнэ дээ хө

	Сүйдэж ганьхарсан сэтгэл минь

	Цээжин дундаа мансуурна хө

	 

	Хаш манан хөөрөг нь хө

	Ханцуй дундаа эргэлдэнэ дээ хө

	Хайрлаж явсан сэтгэл минь

	Хүүгээ үзээд сэргэнэ дээ хө

	 


ГАНДИЙ МОД

	Гандий модонд галуу эргэнэ хө

	Газрын холоос хүү минь ирнэ хө

	Тоорой модонд тогоруу нь эргэнэ хө

	Тоосны үзүүрээс хүү минь ирнэ хө

	 

	Самартай модонд сар эргэнэ хө

	Санааны үзүүрээс хүү минь ирнэ хө

	Уулнаас өндөр улиас байдаггүй дээ хө

	Учирснаас илүүхэн амраг байдаггүй дээ хө

	 

	Хаднаас өндөр хайлаас байдаггүй дээ хө

	Ханилснаас илүүхэн амраг байдаггүй дээ хө

	Эргээсээ өндөр элс байна уу хө

	Эхнэрээс минь илүү амраг байна уу хө

	 

	Уулаар давбал морь минь зовно хө

	Учирсныгаа зовоовол өөрөө зовно хө

	Хадаар давбал морь минь зовно хө

	Ханилсныгаа зовоовол өөрөө зовно хө


ГАНГАН БОРЛОГ

	(Торгууд)

	Гадаа шон дээр уяатай байгаа

	Ганган борлог хэнийх вэ хө

	Галын дэргэд хэвтэж байгаа

	Гаанс түнгэрцэг хэнийх вэ

	 

	Тугалын зэлнээс уяатай байгаа

	Тоодон борлог хэнийх вэ?

	Түүний хажууд хэвтэж байгаа

	Түрүүлгээ харсан нь хэн бэ?

	 

	Гэрийн ард уяатай байгаа

	Гэдэн халтар хэнийх вэ?

	Гэрийн хойморт хэвтэж байгаа

	Хээнцэр хар хүү вэ?


ГООГОС  ЖООГОС

	Байшинтаас наараан

	Баржигнуулсан Гоогос

	Бахтай мөнгөн эмээлийг

	Гилрүүлсэн Жоогос

	Аагжмийн Гоогос

	Аагжмийн Жоогос

	 

	Хавчуугаас наараан

	Хатируулсан Гоогос

	Халиартай мөнгөн хазаарыг

	Гилрүүлсэн Жоогос

	Аагжмийн Гоогос

	Аальгүй зантай Жоогос

	 

	Зуслангаас наараан

	Зурайлгасан Гоогос

	Зуны халуун наранд

	Тоодоггүй Жоогос

	Аагжмийн Гоогос

	Архи уудаг Жоогос

	 

	Хивээс наараан

	Хэвхэлзүүлсэн Гоогос

	Хэт мөнгөн хутгаа

	Сугсалзуулсан Гоогос

	Аагжмийн Гоогос

	Айл хэсдэг Жоогос

	 


говийн өндөр

	Говийн өндөр модонд нь

	Голио, нөмрөг донгодно хө

	Голын хайртай хүүтэйгээ

	Горьгүй ч гэсэн уулзана даа

	 

	Загийн өндөр модонд

	Царцаа нөмрөг шаргина хө

	Царайлаг төрсөн чамайгаа

	Цаашаа ч гэсэн уулзана даа

	 

	Ганган улаан тэмээгээр

	Галбын говийг туулна даа

	Гал шиг халуун наранд нь

	Гандаж ядарч яваа даа

	 

	Ширээ бөхтэй тэмээгээр

	Шаргын говийг туулна даа

	Шинэхэн амраг хүүтэйгээ

	Сэтгэлийн үгээ ярина даа


ГЭВЭЭ БҮСГҮЙ

	Эрдэнэ уулын энгэр дээр хө

	Эрээн солонго татмаараа татмаар

	Эелдэг зантай тэр нэг бүсгүйг хө

	Эхнэрээ болгоод суумаар аа суумаар

	 

	Саглагар модны салаа мөчир нь хө

	Салхиа дагаад ганхас ганхас гэнэ хө

	Сайхан төрсөн тэр нэг бүсгүйг хө

	Салшгүй амрагаа болгомоор оо болгомоор

	 

	Богд уулын энгэр дээр нь хө

	Борооны манан татмаараа татмаар

	Болов зантай тэр нэг бүсгүйг хө

	Бодлогын амрагаа болгомоор оо болгомоор


ДУНД голын ногоо

	Дунд голын ногоо нь хө

	Ургасан байтлаа тарьсан юм шиг

	Дунжидмаагийн бүсгүй нь хө

	Төрсөн байтлаа зурсан юм шиг

	 

	Ханан хээтэй алчуурыгаа

	Ханцуйнаасаа битгий салгаарай

	Хавар намрын зургаан сардаа

	Хайртыгаа л битгий мартаарай даа хө

	 

	Цэцгэн хээтэй алчуурыгаа

	Цээжнээс битгий салгаарай

	Цэнгэлтэй зуныхаа гурван сард нь

	Чи минь битгий мартаарай даа

	 

	Өлзий хээтэй алчуурыгаа

	Өврөөсөө л битгий салгаарай даа

	Өвөл хаврын зургаан сардаа

	Энхрийгээ битгий мартаарай даа хө

	 

	Эрвээхэй хээтэй алчуурыг

	Энгэрээсээ битгий салгаарай

	Эргэх дөрвөн улиралдаа

	Энхрийгээ битгий мартаарай даа хө


ДОНГОО

	(захчин)

	Сэрүү татаад байна

	Салхилдаг л тэнгэр болов уу

	Ширэв татаад байна

	Салдаг л залуу болов уу

	Ичиг ичиг Донгоо

	Илэг наасан Донгоо

	Ийш тийшээ гүйгээд

	Эхнэрээ хаясан Донгоо

	 

	Тоосорч шуураад байна

	Бороолдоггүй яасан тэнгэр вэ

	Томоожих нь болчхоод байхад

	Тогтдоггүй яасан залуу вэ

	Ичиг ичиг Донгоо

	Илэг наасан Донгоо

	Ийш тийшээ гүйгээд

	Эхнэрээ хаясан Донгоо

	 


ДӨМӨН

	Түмэнхэн агтын түрүүнд

	Хөөрхөн нүдтэй шарга морь минь юм уу даа

	Дөмөн дөмгөрхөн гишгэгдэлтэй

	Дүүхэлзүүлсээр айсуй ч юм уу даа

	 

	Эгийн өндөр давааг

	Энгэрээр нь дөтөлж давья уу даа

	Эрх л бага тэр минь

	Элгэн дундаас тодорхой л байна уу даа

	 

	Халхын уулын униарыг

	Гайхаж суух маань цэнгэлтэй л байна уу даа

	Ганган олон нөхөдтэйгөө

	Найрлан суух маань жаргалтай л байна уу даа

	 


ДӨРВӨН ЦАГ

	(Уртын дуу)

	Зээ

	Дөрвөн цагийн эргэлтэд тэндээс

	Дэлгэр зуныхаа сард

	Дэлхий ногоо газар хөхрөөд байхад

	Дэнсэлсэн сэтгэл юүгээн

	Дэмгэрхэн түүндээ хүүрнэлтэй байна уу даа

	 

	Зээ

	Найман сарын навч цэцэг

	Найгаад найгаад найгаад найгаж ганхахуйд

	Насны жаалхан шалгадаг хонгор хүүгээ

	Наадам болгонд санагдаж бодогдоод байхад

	Мартмаань суудаг минь юуных билээ дээ.

	 

	Зээ

	Тохой тойроод богширготой

	Тойроод тойроод тойроод тойрч жиргэхүйд

	Тонж л насны жаалхан шалгадаг түүнийгээ

	Тоглоом болгонд санагдаж бодогдоод байхад

	Мартмаань суудаг минь юуных билээ дээ.


ДҮҮРЭН ХУНДАГА

	Дүгрэг цагаан хундаганд

	Дүүрэн хийсэн сархад

	Дүгрэг хүрээний сайд нарт

	Дууны шүлгээ айлтгая

	 

	Халтгай цагаан хундаганд

	Халим хийсэн сархад

	Хамт хүрээний сайд нарт

	Харихын чөлөө айлтгая

	 


дэндүү сэтгэл

	Дэрсний толгой дэвэлзэнэ дээ

	Дэндүү сэтгэл тэр нэг хар хүү дээр

	Хулсан толгой хургалзана даа хө

	Хувийн сэтгэл тэр нэг хархүү дээр

	 

	Шил шилийг давсаар байтал

	Шиврээ бороо орлоо доо

	Шинэхэн сэтгэл дассаар байтал

	Шийдэж хэлэлцээд суухаар боллоо

	 

	Уул уулыг давсаар байтал

	Униаргүй тунгалаг боллоо доо

	Угийн сэтгэл дассаар байтал

	Уулзаж хэлэлцээд суухаар боллоо

	 

	Шар дурдам алчуурыгаа би

	Цэцгийг нь гартал зүүхээр санасан би

	Сайхан төрсөн тэр нэг хархүүтэй

	Санаагаа мохтол суухаар санасан би


дээсээ чирсэн борлог

	Дээсээ чирсэн борлог нь

	Дэрсэн дундаа хазална даа

	Дэгжин маягийн хархүү чинь

	Дэнтэй байдаг нь гэмтэй дээ

	 

	Ногтоо чирсэн борлог нь

	Ногоон дундаа хазална даа

	Номхон маягийн хархүү чинь

	Нойрон дундаа гэмтэй дээ

	 

	Хазаар чирсэн борлог нь

	Хадан дундаа хазална даа

	Хайртай маягийн хархүү чинь

	Харанхуй шөнөдөө гэмтэй дээ


ЗАГ ТҮЛЭЭ

	(Захчин)

	Заг түлээ гэрэлгүй

	илчтэй

	Завсрын амраг жаргалгүй

	зовлонтой

	Гишүү мод гэрэлгүй

	илчтэй

	Гэнэтийн амраг жаргалгүй

	зовлонтой

	 

	Гэнэн хонгор залуучууд

	Гэмшиж яваарай үүнийг

	 

	Түлээ мод гэрэлгүй

	илчтэй

	Түргэн зуурын амраг жаргалгүй

	зовлонтой


ЗАМБАГА ЯГААН ЦЭЦЭГ

	Зам дээр ургадаггүй замбага ягаан цэцэг

	Замд яагаад ургаа вэ хө

	Замлин хорвоод хань болдоггүй хүний үр

	Надад яагаад дасаа вэ хө

	 

	Усан дээр ургадаггүй ухаа ягаан цэцэг

	Усанд яагаад ургаа вэ хө

	Учирсан хорвоод хань болдоггүй хүний үр

	Надад яагаад дасаа вэ хө

	 

	Дэнжид ургадаггүй ухаа ягаан цэцэг

	Дэнжид яагаад ургаа вэ хө

	Дэлхий ертөнцөд хань болдоггүй хүний үр

	Надад яагаад дасаа вэ хө


ЗӨӨЛӨНИЙ АРЫН мод

	Зөөлөний арын мод нь хоё

	Зөрөлдөн шуурч л байгаа даа

	Зөөлөн цагаан царай нь

	Хувиран тусч л суугаа даа

	 

	Товгийн арын мод нь хоё

	Торолдон шуурч л байгаа даа

	Тогтуун цагаан царай нь хоё

	Хувиран тусч л суугаа даа


ЗЭЭ ХҮҮ

	Зээ хүү 

	Зээргэнэ таривал ургана даа

	Зээ хүү 

	Зэлэн дээр суувал уулзана даа

	 

	Зээ хүү 

	Тариа таривал ургана даа

	Зээ хүү 

	Тавилан байвал уулзана даа

	 

	Зээ хүү 

	Будаа таривал ургана даа

	Зээ хүү 

	Буцаад ирвэл уулзана даа


ЖААЛХАН ШАРГА

	Жаалхан чиг шаргыг унаж явлаа хө

	Замынхаа ногооноос зажлуулж явлаа хө

	Жаалхан чиг хонгорын минь захисан үг нь хө

	Залгидаг хоолойг минь зангируулаад байна

	 

	Үрээн чиг шаргыгаа унаж явлаа даа хө

	Өлөнгийн баахан ногооноос зажлуулж явлаа даа хө

	Хөөрхөн чиг хонгорын минь хэлсэн үг

	Хөндий цээжинд минь зангаруулаад байна даа хө

	 

	Хөөрхөн чиг шаргыгаа унаж явлаа хө

	Хөндийн баахан ногоог хазлуулж явлаа хө

	Хүүхэн хонгорын минь хэлсэн үг нь

	Хүзүү хоолой дээр минь хөндөлдөөд байна даа хө

	 


ЖИНЧНИЙ АМРАГ

	Арван тэмээ байна

	Ачаа нь тэгш л байна

	Алчуур нь хийсээд байна

	Амраг тэр минь байна

	 

	Хорин тэмээ байна

	Хом нь тэгш л байна

	Хормой нь хийсээд байна

	Хонгор тэр минь байна

	 

	Уул нь өндөр байна

	Унааг нь зовоох байлгүй

	Уулзалгүй явчихвал

	Чи минь зовох байлгүй

	 


ЖИНСТИЙН ГУРВАН толгой

	Жинстэйн гурван шовгор

	Жилэнгээр шуураад байна

	Жижиг цагаан хойноос

	Тоосон гараад байна

	 

	Сүүжийн гурван толгойд

	Сүүдэр буугаад байна

	Сүрэг цагаан хойноос

	Тоосон гараад байна

	 

	Ганган бөхтэй улаан нь

	Гангуур цуваад байна

	Гаавал үнэгэн малгай нь

	Ганхаж хийсээд байна

	 

	Голын цагаан тоос нь

	Гозор гозор гэнэ дээ

	Гоёоны улаан тайлаг

	Сэгэр сэгэр гэнэ дээ

	 


ИЧЭЭДГИЙН АЮУЛ

	(Баяд)

	Хойрго ажилтай залуугийн аюул

	Хонгорын хажууд ичээдгийн аюул

	Архи уугаад согтуурдгийн аюул

	Амрагтай мөртөө завхайрдгийн аюул

	 

	Ажил бүхнээс зугтаадгийн аюул

	Аавын хажууд ичээдгийн аюул

	Элдэв хөгжлөөс хоцордгийн аюул

	Ээжийн хажууд ичээдгийн аюул


МАНДАХ НАР

	Мандаад гарах нар нь шингэнэ

	Манантайгаа хоёулаа хө

	Мартал үгүй гурван жил болсон боловч

	Мансуурах нойрондоо хоёулаа хө

	 

	Баруун хойноос үүл нь гараад

	Бас л бороо нь орох нь ээ хө

	Бодлогын дотор дэн дунхан байвал

	Болмоорыг дагуулаад жаргана даа хө

	 

	Ургаад гардаг нар нь шингэнэ

	Уул уулын цаагуураа хө

	Уулзал үгүй гурван жил болсон боловч

	Унтах нойрондоо хоёулаа хө

	 

	Зүүн хойноос үүл нь гараад

	Зүс л бороо нь орох нь дээ хө

	Зүрхний дотор дэн дунхан байвал

	Зүгээрийг дагуулаад жаргана даа хө

	 


МАРТАЖ Л ОРХИСОН НЬ ХОРТОЙ ДОО

	(Дархад)

	Малдаа явахад нь очсон чинь

	Маргааш л гэж л хэлсэн дээ

	Маргааш нь тавиад л хүрсэн чинь

	Мартаж л орхисон байлаа даа

	 

	Хониндоо явахад нь очсон чинь

	Хойно л гэж хэлсэн дээ

	Хойно нь тавиад л хүрсэн чинь

	Хуурч л орхисон нь хортой доо

	 

	Үхэртээ явахад нь очсон чинь

	Үдэш л гэж л хэлсэн дээ

	Үдэш нь тавиад л хүрсэн чинь

	Үүдээ түгжсэн нь хортой доо


МИНИЙ ДОТОР ЯАЧААВ

	(Дархад)

	Гангийн халуун наранд нь

	Гарсан ногоо нь гандлаа даа

	Ганган морины явдалд нь

	Гар минь муухай чаллаа даа

	 

	Салхитай халуун наранд нь

	Сайхан ногоо нь гандлаа даа

	Сайвар морины явдалд нь

	Савжий минь муухай чаллаа даа

	 

	Бүрэнхийн явдлыг даадаг сан

	Битүү туурайт минь яачаав дээ

	Бүрхээрийн хөлсийг тогтоодог сон

	Миний дотор яачаав хоё

	 

	Харанхуйн явдлыг даадаг сан

	Хатан туурайт минь яачаав дээ

	Хатан барааныг тогтоодог сон

	Миний дотор яачаав хоё

	 

	Ширүүн явдлыг даадаг сан

	Ширмэн туурайт минь яачаав дээ

	Шимийн барааныг тогтоодог сон

	Миний дотор яачаав хоё


МЭДЭЭРЭЙ

	Замаар явахгүй зангуурч байж

	Занганд орчхов мэдээрэй

	Занг нь мэдэхгүй налигнаж байж

	Зам дээр хоцров мэдээрэй

	 

	Уулаар явахгүй зангуурч байж

	Урхинд орчхов мэдээрэй

	Учрыг нь олохгүй налигнаж байж

	Уйлаад хоцров мэдээрэй

	 

	Хадаар явахгүй зангуурч байж

	Хавханд орчхов мэдээрэй

	Ханьтайг нь мэдэхгүй налигнаж байж

	Хаягдаж орхив мэдээрэй


НАЙМАН МӨНГӨН СҮЙХ

	Найман мөнгөн сүйхтэй еэ хө

	Нарийхан хоёр хөмсөгтэй еэ хө

	Ай хө

	Нарны гэрлээс хаагуурхан билээ хө

	 

	Зургаан мөнгөн сүйхтэй еэ хө

	Зургийн хоёр хөмсөгтэй еэ хө

	Ай хө

	Зулын гэрлээс хаагуурхан билээ хө

	 

	Ухмал мөнгөн товчтой ёо хө

	Уран гоолиг нуруутай яа хө

	Ай хө

	Угийн цэвэрхэн төржээ хө


САМАРТАЙ МОД

	Самартай юу мод нь бол

	Сар нарны чимэг ээ хө

	Сайн явдал, саруул ухаан

	Энэ биеийн чимэг ээ хө

	Сайхан чиг төрсөн залуухан тэр минь

	Санаж явдаг миний биед зүрхний минь чимэг ээ хө

	 

	Навчтай юу мод нь бол

	Нар сарны чимэг ээ хө

	Насны багад эрдмийг сурвал

	Энэ биеийн чимэг ээ хө

	Найртай төрсөн залуухан тэр минь

	Найдаж явдаг миний биед зүрхний минь чимэг ээ хө


СУДГИЙН ногоо

	Судгийн ногоо сугсраад байна даа

	Сургийг нь дуулаад хөөрхий

	өрөвдөөд байна даа

	 

	Арын ногоо алаглаад байна даа

	Аашийг нь бодоод хөөрхий

	өрөвдөөд байна даа

	 

	Энгэрийн ногоо эрээлээд байна даа

	Эвийг нь бодоод хөөрхий

	өрөвдөөд байна даа

	 

	Замын ногоо зангираад байна даа

	Занг нь бодоод хөөрхий

	өрөвдөөд байна даа


СҮХЭЭ гол

	Хөрстэй алтан дэлхий дээгүүр

	Хөндлөн урсана даа Сүхээ гол оо

	Хүрэнхэн алаг зүрхийг минь

	Хүлгүүлж байна л даа хүний ганц аа

	 

	Навчтай алтанхан дэлхий дээгүүр

	Найгалзуулж урсана л даа Сүхээ гол оо

	Наалинхай алаг зүрхийг минь

	Найгуулж л байна л даа хүний ганц аа

	 

	Цэцэгтэй алтанхан дэлхий дээгүүр

	Цэнхэртэн урсана даа Сүхээ гол оо

	Цээжний алаг зүрхийг минь

	Цэнгүүлж л байна л даа хүний ганц аа


СЭР СЭР САЛХИ

	Сэр сэр жавар салхи нь

	Салхилаад гарав аа хө хө

	Цэн цэнгийн хур бороо нь

	Дуслуулаад орлоо доо хө

	 

	Жир жир жавар салхи нь

	Салхилуулаад гарав аа хө хө

	Жин жингийн хур бороо

	Дуслуулаад орлоо доо хө хө

	 

	Ургаж гардаг улаан нар нь

	Урд л зүгээсээ хө хө

	Угтаад авдаг жавар салхи нь

	Хойд л зүгээсээ хө хө

	 

	Дэгдээд гардаг улаан нар нь

	Дээд л зүгээсээ хө хө

	Дэмжин авдаг жавар салхи нь

	Доор л зүгээсээ хө хө


СЭТГЭЛИЙг НЬ БИТГИЙ ЗОВООГООРОЙ

	Ялгандаа зуузай холбоо биз

	Амыг нь битгий татаарай

	Янагтаа тэгж л яваа биз

	Сэтгэлийг нь битгий зовоогоорой

	 

	Хатиралдаа зуузай холбоо биз

	Амыг нь битгий татаарай

	Хайртайдаа тэгж л яваа биз

	Сэтгэлийг нь битгий зовоогоорой


СЭТГЭЛ ТАТНА

	Ширээ улаан сэгэн тэшнэ

	Сэвгэр гэзэг нь сэвсэн хийснэ

	Тайлаг улаан нь тавран тэшнэ

	Нан л боодог нь савсан хийснэ.

	Бууран улаан нь бурхиран сэгнэ.

	Буугаад мордох нь сэтгэл татна

	Тормон улаан нь тоглон сэгнэ

	Толгой дохих нь сэтгэл татна

	Ботгон улаан босон сэгнэ

	Болзоо тавих нь сэтгэл татна


СЭТГЭЛ САНАА ЧАМДАА

	Судгийн харгуй нарийхан

	Сувган халиунаа татаарай

	Судастай зүрхийг минь бариач

	Сэтгэл санаа минь чамдаа

	 

	Голын харгуй нарийхан

	Гоёхон халиунаа татаарай

	Голтой зүрхийг минь бариач

	Голлосон сэтгэл минь чамдаа


ТАЛД УНАСАН ЖАВАР

	Талд унасан жавар нь бол

	Ташуур алдам хүйтэн жавар аа хө

	Танхил өссөн намайгаа бол

	Тархидаж загнаад юугаа хийх вэ хө

	 

	Ууланд унасан жавар нь бол

	Уурга алдам хүйтэн жавар аа хө

	Учир мэдэхгүй намайгаа бол

	Уурлаж загнаад юугаа хийх вэ хө

	 

	Жороо сураагүй морийг бол

	Жолоог нь татаад юугаа хийх вэ хө

	Зовлон үзээгүй намайгаа бол

	Зодож жанчаад юугаа хийх вэ хө

	 

	Хатир сураагүй морийг бол

	Хазаарыг нь татаад юугаа хийх вэ хө

	Хал үзээгүй намайгаа бол

	Хашиж жанчаад юугаа хийх вэ хө

	 

	Арилжаа сураагүй морийг бол

	Амыг нь татаад юугаа хийх вэ хө

	Амьдрал мэдэхгүй намайгаа бол

	Аашилж загнаад юугаа хийх вэ хө

	 


ТОРГОНЫ хээ

	Торгоны хээ нь хө

	Товгорхон байна даа

	Хөөрхий хонгор минь

	Томоогүйхэн сэтгэл гэдэг

	Хэнээсээ гарав даа

	Хөөрхий хонгор минь

	 

	Дурдангийн хээ нь хө

	Дургархан байна даа

	Хөөрхий хонгор минь

	Дургүй шүү болоод байвал

	Мордоод явна даа

	Хөөрхий хонгор минь

	 

	Чисчүүний ширхэг нь хө

	Ширүүхэн байдаг даа

	Хөөрхий хонгор минь

	Жишимгүйхэн байвал даа хө

	Мордоод явна даа

	Хөөрхий хонгор минь


ТУХТАЙ ХАЛИУН

	Тухтай дархан сайхан халиуныг

	Тохомд нь нэгэн хоёр дасгана

	Тунхуйлын бяцхан түүнийг

	Аашинд нь нэгэн хоёр дасгана

	 

	Аргамгийн дархан сайхан халиуныг

	Аргамжаанд нь нэгэн хоёр дасгана

	Амрагийн бяцхан чамайгаа

	Аашинд нь нэгэн хоёр дасгана

	 

	Орчлон хол болов чиг

	Орох бороо нь түргэн

	Учирдаг нь олон болов чиг

	Ончтой нь ганц байдаг

	 


ТҮМНИЙ эх

	Зээ. 

	Эрдэнэт хүний биеийг олоод

	Этгээд буруу үйлээс зайлуулаад

	Эцэс ба эдүгээгийн хэргийг

	Бүтээхийн дор мину бүрэн сэдэлтэй

	 

	Зээ. 

	Сайн үйлсийн тулд амин зүрхнээсээ

	Сайхан төрийн тулд ахуй чинээгээрээ

	Сайтар шамдан зүтгэлтэй еэ

	Олон түмний эх энэ болмуй зээ

	 

	Зээ, 

	Олон жагсаал агтын уяан дотроос

	Олж хагсаахад илүү зохистой

	Үсэргээд ирэхийн цагт л

	Үзэмжтэй морин алин вэ?

	 

	Зээ. 

	Таваад одохын цагт дахин тэмүүлээд

	Тавиад ирэхийн хэрд тасархай түрүүлэн ирэгч

	Тэр олон түмний эх

	Хэний морин бэ?

	 

	Зээ. 

	Олон морьдын түмний эх

	Тод магнай торгон жолоо нь

	Энэ болмуй зээ!


УЛИАСТАЙН ГОЛ

	Улиастайнхаа голыг хө

	Яасан хийгээд туулдаг билээ дээ хө

	Учирсан хонгор хүүтэйгээ

	Яасан хийгээд уулздаг :билээ дээ хө

	 

	Яргайтынхаа голыг хө

	Яасан хийгээд туулдаг билээ дээ хө

	Янаг хонгор хүүтэйгээ хө

	Яасан хийгээд уулздаг билээ дээ хө

	 

	Минчүү чиг гадартай яа хө

	Минжин чиг дотортой ёо хө

	Миний л хонгор хүүгийн хөнжил

	Мянган лангийн үнэтэй хөнжил дөө

	 

	Хамбан чиг гадартай яа хө

	Халиун чиг дотортой ёо хө

	Хайртай хүүгийн минь хөнжил бол

	Мянган лангийн үнэтэй хөнжил дөө


УСАН АРТАЙ ХАР

	Усан артай хар нь

	Уудаа2 далирам хурдтай

	Уян гилгэр тэр нь

	Хүний болоод хулжив аа.

	 

	Хайчин чихтэй хар нь

	Хавшгай болоод хурдтай

	Харийн гилгэр тэр нь

	Хөвгүүнээ болоод хулжив аа

	 

	Төв сайхан хар нь

	Төөлгөө далирам хурдтай

	Торомгор бяцхан тэр нь

	Хүний болоод хулжив аа

	 

	Зэсийн өнгөтэй зээрд нь

	Зэлээ эргээд мэгшинэ

	Зэрвэгэр бяцхан тэр нь

	Хүний болоод хулжив аа

	 

	Цусан өнгөтэй зээрд нь

	Цулбуураа эргээд мэгшинэ

	Цовоолог бяцхан тэр нь

	Хүний болоод хулжив аа

	 


УЯХАН ЗАМБУУТИВИЙН НАРАН

	Зээ 

	Уяхан замбуутивийн наран

	Илхэн бүх дэлхий даяхнаар

	Мөхөлгүй дэлгэрч түгэн

	Мандан мандсаар байдаг бил үү зээ

	Та мину зээ

	 

	Зээ 

	Тэр лугаа адил

	Олон түмний минь өршөөл

	Үнэн сэтгэлтэй бүхнийг

	Ялгалгүй асарсаар байдаг бил үү зээ

	Та мину зээ

	 

	Зээ 

	Үүлэн чөлөөний нар мэт

	Өчүүхэн энэ яваа насаа

	Үнэн мөнх дор барьж

	Үгүй муухайгаар хууртдаг шүү дээ

	Та мину зээ

	 

	Зээ 

	Идэр цовоо саруул сэргэлэн насандаа

	Эс сурсан эрдэм номыг

	Өтөлж харьсан хойноо

	Эргэж сурна гэдэг маш бэрх шүү дээ.

	Та мину зээ


ХАНТАРГАН ХАР

	Хантарган баахан сайхан харыгаа

	Хазаарлан барин сойж унууштай

	Хайртай таныгаа гэж ирсэн би

	Харсаар бардсаар харина

	 

	Хөнтөргөн баахан сайхан хөхийгөө

	Хөдөөдөө барин сойж унууштай

	Хөөрхий таныгаа гэж ирсэн би

	Бардсаар харина аа гэж дуулбай

	 

	Ундарган баахан сайхан улааныгаа

	Уяанд нь барин сойж унууштай

	Учиртай таныгаа гэж ирсэн би

	Бардсаар харина аа гэж дуулбай

	 

	Тахилын ус мэт тунгалаг

	Тарианы үе мэт шулуун

	Танхил таныгаа гэж ирлээ л

	Бардсаар харина аа гэж дуулбай

	 

	Булгийн ус мэт тунгалаг

	Бургасны мөчир мэт шулуун

	Буянтай таныгаа гэж ирлээ

	Бардсаар харина аа гэж дуулбай

	 

	Худгийн ус мэт тунгалаг

	Хулсны мөчир мэт шулуун

	Хувьтай таныгаа гэж ирлээ

	Бардсаар харина аа гэж дуулбай

	 

	Нөхөрлөсөн нөхөр минь бол хунь

	Хүмүүний есөн шинж төгсгөсөн

	Унасан морь минь бол хунь

	Хүлгийн есөн шинж төгсгөсөн


ХАРЛУУЗАЙ

	(дархад)

	Халтираа тошин ихтэй шүү

	Халтар нь ташиж унуузай

	Харанхуйн жавар хэцүү шүү

	Хамраа хөлдөөж харлуузай

	 

	Мөслөг тошин ихтэй шүү

	Морь нь ташиж унуузай

	Мөргөцгийн жавар хэцүү шүү

	Мөхөөлтүүлж хөлдөөж харлуузай


ХАТИР

	(Буриад)

	Тохмын чинээ газартаа

	Тойрон байж хатиръя

	Толгойн мөнгөн гоёлоо

	Ханчир янчир хатиръя

	Эргэлдэн наадъя

	Элдвээрээ зугаалъя

	Мушгиралдан наадъя

	Мэддэгээрээ зугаалъя

	 

	Дэлтрийн чинээ газартаа

	Дэвслэн байж хатиръя

	Дээлийн мөнгөн шигширгээ

	Ханчир янчир хатиръя

	Дахилт:

	 

	Навтгар модны орой дээр

	Наян хөхөө донгодно

	Наран гарахын үедээ

	Наадан зугаа дуусна

	Дахилт:


ХАРГАЙ ДҮНГЭЭ АЛИМ

	Харгай дүнгээ алим нь

	Хавцлаа дүүрээд халиурна

	Хайртай бяцхан тэр минь

	Хангинатал дуулаад одно доо

	 

	Жалга дээрээ ургасан

	Жаран өнгийн цэцэг

	Жаргалтай газар суусан

	Хүний үр сайхан даа

	 

	Хүнгүй газар ургасан

	Хүрэн улаан цэцэг л

	Хүний газар суух

	Хүүхэн ураг хөөрхий

	 

	Хундагатайхан архи нь

	Хундган дундаа тунгалаг хө

	Хоёрхон хэлсэн үг чинь

	Цээжин дундаа тунгалаг хө

	 

	Аягатайхан архи нь

	Аяган дундаа тунгалаг хө

	Арав хэлсэн үг чинь

	Цээжин дундаа тунгалаг хө


ХОЁР ХАНГАЙ НУТАГ

	Хоёр хангайн нутаг нь

	Хүрэнтэж найгаж харагдана

	Хошууны олон та нар минь

	Харин ч санагдах янзтай

	 

	Арын харгай мод нь

	Ангиртаж найгаж харагдана

	Альхан хүний үр

	Ийм л хол сууна билээ

	 

	Алтан зуузай шарга нь

	Алиа дүүлгэр зантай

	Аймгийн олон та минь

	Санагдах чиг янзтай

	 

	Мөнгөн зуузай хүрэн нь

	Мөн чиг дүүлгэр зантай

	Мөн газрын хүний үр

	Яасан ч хол сууна билээ


ХОНГОР МИНЬ ЯАЧХАВ

	Барс барс гэхлээр нь

	Багахан чамайгаа болголоо би

	Баахан дөхөөд харсан чинь

	Баглаатай шарилж байж л дээ

	Ээ чааваас даа

	 

	Торс торс гэхлээр нь

	Торомгор чамайгаа болголоо доо

	Тосож очоод харсан чинь

	Торлоостой шарилж байж л дээ

	Ээ чааваас даа

	 

	Харанхуй бүрийгээр болзож орхиод

	Хаачиж орхив хонгор минь

	Хайртай чамайгаа хүлээсээр

	Хамаг бие минь алдарлаа

	Ээ яая даа


ХОНИН ЖОРОО МОРЬ

	Хонин жороо морь минь хө

	Холбилзуулан тэшүүлээд бөмбөрөөд байна аа хө

	Хонгор жаалхан үр минь хө

	Хоёр нүдэндээ солбиостойёо хө

	 

	Алаг жороо морь минь ээ хө

	Алхлуулан тэшүүлээд бөмбөрөөд байна аа хө.

	Амраг жаалхан үр минь хө

	Алаг нүдэндээ солбиостойёо хө

	 

	Хүрэн жороо морь минь хө

	Хүзүүгээ тавиад бөмбөрөөд байна хө

	Хүний жаалхан үр минь хө

	Хүүгээн хараад баясаж сууна аа хө


ХӨХ ТОРГОН ЦАМЦ

	Хөх торгон цамцыг бол бол

	Хөвөн тавиад хөвсийгөөд байна аа

	хөөрхий еэ хө хө

	Хөгшин чамайгаа зэвүүн байтал

	Хөрслөг залуучууд нь хөшилдөөд горьгүй нь ээ

	хөөрхий еэ хө хө

	 

	Цагаан торгон цамцыг бол бол

	Цаваг наалгүй шалчийгаад байна аа

	хөөрхий еэ хө хө

	Цаанаа ханьтайг чинь мэдсэн бол

	Чамдаа юундаа даслаа даа

	хөөрхий еэ хө хө

	 

	Уруулын чинь улаанд, ухааны чинь саруулд

	Улс бүхэн шохоорхоод горьгүй нь ээ

	хөөрхий еэ хө хө

	Царайны чинь цагаанд, санааны чинь саруулд

	Чамтай юундаа даслаа билээ

	хөөрхий еэ хө хө


ХӨХ ТОРГОН дээл

	Хөх торгон дээлийг хө хө

	Хөдөөгийн хоршооноос худалдаад авсан юм аа хө хө

	Хөөрхөн төрсөн Жинжий Бадам миний амраг хө хө

	Хөхрөөд байгаа модтой уулны альхан талд нь явдаг бол доо ай хөөрхий еэ хө хө

	 

	Цагаан торгон дээлийг хө хө

	Цантын хоршооноос худалдаад авсан юм аа хө хө

	Царайлаг төрсөн Жинжий Бадам миний амраг хө хө

	Цайраад байгаа цастай уулныхаа альхан талд нь явдаг бол доо ай хөөрхий еэ хө хө

	 

	Улаан торгон дээлийг хө хө

	Улсын хоршооноос худалдаад авсан юм аа хө хө

	Урлаг төрсөн Жинжий Бадам миний амраг хө хө

	Униартаад байгаа модтой уулны альхан талд нь явдаг бол доо ай хөөрхий еэ хө хө

	 

	Цэнхэр торгон дээлийг хө хө

	Цэргийнхээ хоршооноос худалдаад авсан юм аа хө хө

	Цэвэрхэн төрсөн Жинжий Бадам миний амраг хө хө

	Цэнхэрлээд байгаа цэцэгтэй уулныхаа альхан талд нь явдаг бол доо ай хөөрхий еэ хө хө

	 

	Сайхан бажгир бүсийг чинь

	Саяны хоршооноос худалдаад авсан юм аа хө хө

	Сайхан төрсөн Жинжий Бадам миний амраг хө хө

	Салаалаад байгаа тоостойхон замынхаа альхан талд нь явдаг бол доо ай хөөрхий еэ хө хө


ХУУРЫН МАГНАЙ

	(Уртын дуу)

	Зээ 

	Хуурын магнайн эгшигт

	Хурсан бүгд даяараа

	Ая түрлэгээ өргөж

	Амар жаргалтай найрлая

	 

	Зээ 

	Хангай ханы царамд

	Хамаг өнгийн цэцэг

	Ишээ дүүрээд ганхах нь

	Хавтай сонин байдаг

	 

	Зээ 

	Эрвэгэр багахан тэр минь

	Тунгалаг таливаа нүдтэй

	Үнэн зангаар загнаж

	Эрвэлзэж л сууна вай

	 

	Зээ 

	Өгөөмөрийн өвөрт нь

	Өнгө сайтай замбага

	Ишээ дүүртэл ургадаг нь

	Үнэхээр сайхан байдаг лаа

	 

	Зээ 

	Хилэн сайхан харыгаа

	Хэвтэй тарган байхад

	Хилхэн зант чамайгаа

	Хэнийгээ ч гэж мартах вэ

	 

	Зээ 

	Өндөр уулын өвөрт

	Өргөн голын хөвөөнд

	Хуурын магнайн эгшигт

	Хувьтай цэнгэн жаргая

	 


ХҮРЭН ЗАНДАН МОД

	Хүрэн зандан модыг навчилж байхын үед ээ хө

	Хөөрхөн дуутай хөхөө шувуу донгодоод байна даа хө

	Хайртай хоёр хун уулзаад учрахын үед ээ хө

	Хамтран суугаад үүрдийнхээ жаргалыг ярилцана даа хө

	 

	Ургаа зандан модыг ганхаж байхын үед ээ хө

	Уран дуутай хөхөө шувуу донгодоод байна даа хө

	Учирсан хоёр амраг уулзаад учрахын үедээ хө

	Үнэн сэтгэлээсээ харилцан дасалцана даа хө

	 

	Салаа зандан модыг навчилж байхын үедээ хө

	Сайхан дуутай хөхөө шувуу донгодоод байна даа хө

	Санаа нийлсэн хос уулзаад учрахын үед ээ хө

	Санасан бодсоноо харилцан ярилцана даа хө


ХҮҮШ ДАМДИН

	(торгууд)

	Эргийн цаагуур эрвэлзэнэ Дамдин

	Эрхий хуруугаараа даялана Дамдин

	Хүүш Дамдин Хүүш Дамдин

	Хүүш Дамдин Хүүш Дамдин

	 

	Толгойн цаагуур торолзоно Дамдин

	Тохойныхоо үзүүрээр даялана Дамдин

	Дахилт

	 

	Хадны цаагуур орлоо Дамдин

	Харгалдана гэсэн чинь яалаа Дамдин

	Дахилт

	 

	Уулын цаагуур явчихлаа Дамдин

	Уулзана гэсэн чинь яалаа Дамдин

	Дахилт

	 

	Амиа бодоод арилчихлаа Дамдин

	Амраглана гэсэн чинь яалаа Дамдин

	Дахилт

	 

	Даваа даваад явчихлаа Дамдин

	Дагуулаад явна гэсэн чинь яалаа Дамдин

	Дахилт


ХҮРЭН ХААЛГАТАЙ ДЭЛГҮҮР

	Хүрэн хаалгатай дэлгүүр нь

	Хүрээндээ ойрхон дэлгүүр байна хө

	Хүзүүн дундуураа дуниаруулаад байдаг

	Хүүдгэнүүр зангаа татвал баржээ хө

	 

	Давхар хаалгатай дэлгүүр нь

	Даанч ойрхон дэлгүүр байна даа хө

	Дал мөрөн дундуураа дуниаруулаад байдаг

	Давилуун зангаа дарвал баржээ хө

	 

	Хулсан хаалгатай дэлгүүртээ

	Хуар шунхаар юугаа хийх вэ хө

	Хувьдаа болгоод аваагүйгээс хойш

	Хуурамчхан хайраар юугаа хийх вэ хө

	 

	Дэрсэн хаалгатай дэлгүүрт нь

	Дэнлүү асаагаад юугаа хийх вэ хө

	Дэргэдээ аваад суугаагүйгээс хойш

	Дэндүү хайраар юугаа хийх вэ хө

	 

	Өвсөн хаалгатай дэлгүүртээ

	Өнгийн лаагаар юугаа хийх вэ хө

	Өөрийн болгоод аваагүйгээс хойш

	Өнгөцхөн хайраар юугаа хийх вэ хө!

	 


ХҮРЭН ХЭЭР

	Хошуундаа цагаантай хүрэн хээр минь

	Хугалчихан алдлаа уургыг минь

	Холширхон зулгуй зангаараа

	Хуваачих шахлаа зүрхийг минь

	 

	Өвчүүндээ цагаантай хүрэн хээр нь

	Өшгөлчин алдлаа уургыг минь

	Урьхан зулгуй зангаараа

	Уяруулчих шахлаа зүрхийг минь

	 

	Амандаа цагаантай хүрэн хээр нь

	Алдуулчин шахлаа уургыг минь

	Айдархан зулгуй зангаараа

	Авчихан алдлаа зүрхийг минь

	 


ХЭРЛЭНГИЙН БАРЬЯА

	(Уртын дуу)

	Хэрлэн гэнээ барья гэжээ

	Ахай хүү мину ай хө

	Хэтийн холоос хүү чамайгаа

	Хүүрнэнхэн суух бахтайяа

	 

	Хөхрөн харагдагч

	Хөгнө тарнийн яргуй

	Хөөрхийлөн суугч

	Эмгэн буурал ижий

	 

	Хүрэнтэн харагдагч

	Хүжинтийн тал

	Хэн хүний нь үр

	Ийм ч хол суудаг билээ


ХЭНИЙХЭЭ ХАТГААНД ОРОВ

	(Дархад)

	Хээр морь чинь хөлстэй байна

	Хээгүүр яваад ирэв?

	Хэл ам чинь ширүүхэн байна

	Хэнийхээ хатгаанд ороов?

	 

	Алаг морь чинь хөлстэй байна

	Алиугаар яваад ирээв?

	Ам хэл чинь ширүүн байна

	Хэнийхээ хатгаанд ороов?


ЦАГААН ШААЗАН

	Цагаан шаазанг цавтай гэвэл

	Цайгаа уухыг болих уу даа

	Цааз хууль нь чангараад байвал

	Чамтай уулзахыг болих уу даа хө

	 

	Ногоон шаазанг цавтай байвал

	Ногоо идэхээ болих уу даа хө

	Ноёдын хууль нь чангараад байвал

	Норов гуайтай уулзахаа болих уу даа

	 

	Эрээн шаазанг эмтэрхий байвал

	Идэж уухаа болих уу даа

	Эзний хууль чангараад байвал

	Эргэж уулзахаа болих уу даа

	 

	Улаан морийг уная даа гэвэл

	Унаган цагийн жороотой доо

	Урьдын ханилж явсан Нямбуу нярав гуай

	Урдуур гараад жилийлээ дээ хө

	 

	Хээр морь нь хивсэн гөлөмтэй

	Хэвхэлзүүлээд гарлаа даа хө

	Хэрээ Гэндэний хоёр хүүхэн

	Суялзуулаад өнгөрлөө дөө хө

	 

	Алаг морь минь аясан дундаа хө

	Алхлуулаад гарлаа даа хө

	Адуун сүргийн Нямбуу нярав

	Аргалчин түлээчинд шоологдоно хө

	 

	Ногоон гөлөмтэй эмээлтэй морь нь

	Норов гуайн гадаа уяатай байна хө

	Ноён сангийн Нямбуу нярвыг

	Нохой хөөгөөд жилийлээ дээ хө


ЦООХОР МОРЬ

	Цоохор морь минь цогиостой доо

	Чортын хөндийг туулна даа хө

	Чухамхүү сэтгэл янзаараа хойно

	Цогьсоор очоод уулзана даа хө

	Ай хөөрхий Сийлэн минь дээ хө

	 

	Үрээ морь минь үргээтэй дээ

	Үнэгэн хөнжил дэлгээтэй дээ

	Үнэнхүү сэтгэл янзаараа хойно

	Үүрийн наахна золгоно доо хө

	Ай хөөрхий Сийлэн минь дээ хө

	 

	Бор лянхуан цэцэг байна хө

	Бороо үзээд сэргэнэ дээ хө

	Бодож ганьхарсан сэтгэл минь

	Хүүгээ үзээд сэргэнэ дээ хө

	Ай хөөрхий Сийлэн минь дээ хө

	 

	Шар лянхуан цэцэг байна хө

	Салхиа үзээд сэргэнэ дээ хө

	Санаж ганьхарсан сэтгэл минь

	Хүүгээ үзээд сэргэнэ дээ

	Ай хөөрхий Сийлэн минь дээ хө

	 


ЦОНХОН ДЭЭР СУУСАН ЯЛАА

	Цонхон дээр суусан ялаа нь болбол

	Ай ай, хонгор минь дээ хө

	Цочоод нисэх нь түргэн байдаг

	Ай ай, үр минь дээ хө

	Цохлоод ирсэн үйлийн үрийг

	Ай ай, хонгор минь дээ хө

	Цохиод буцааж болдоггүй юм даа

	Ай ай, үр минь дээ хө

	 

	Орон дээр суусан ялаа нь болбол

	Ай ай, хонгор минь дээ хө

	Ойгоод нисэх нь түргэн байдаг хө

	Ай ай, үр минь дээ хө

	Одоо цагийн дэгжин чаминчууд

	Ай ай, хонгор минь дээ хө

	Орхиод явахдаа омогтой байдаг юм

	Ай ай, үр минь дээ хө

	 

	Архины дээдэх нь банлиг3 юм шүү

	Ай ай, хонгор минь дээ хө

	Амрагийн дээдэх миний хүү шүү

	Ай ай, үр минь дээ хө

	Үүрийн цолмон үүдэн дээр байдаг юм

	Ай ай, хонгор минь дээ хө

	Үнэн сэтгэл чам дээр байдаг юм шүү

	Ай ай, үр минь дээ хө

	 

	Дампууны4 хээ далдхан байдаг юм

	Ай ай, хонгор минь дээ хө

	Даамай амрагаа дагаж явна шүү

	Ай ай үр минь дээ хө

	Торгоны хээ чинь тодхон байдаг юм

	Ай ай, хонгор минь дээ хө

	Тоохгүй болсон болбол аргагүй байдаг юм

	Ай ай, үр минь дээ хө

	 


ЦЭН ЦЭНГИйН БААВАР

	Цэн цэнгийн баавартай эмээл нь

	Цэнхэр борын минь нуруун дээр ээ хө

	Цэвэрхэн намайгаа авъя аа гэвэл

	Цээж л санаандаа бодоорой доо

	 

	Хүрээ баавартай эмээл нь хө

	Хүдэр борын нуруун дээр ээ хө

	Хүүхэн намайгаа авъя аа гэвэл хө

	Хүн хүнтэй зөвлөөрэй дээ хө

	 

	Хос баавартай эмээл нь хө

	Хонгор шаргын нуруун дээр ээ хө

	Хоёр биеэ хайрлая гэвэл

	Хорин насандаа уулзъя даа хө


ЦЭВЭР охин

	Жирвийсэн хөмсөгтэй жимсэн улаан хацартай

	Зүйтэй төрсөн тэр нэг охин оо хө

	Зүгээрэнхэн зүгээрэнхэн сууя даа гэсэн чинь

	Зүүдэнд ороод амруулж өгдөггүй ээ хө хө

	 

	Эргүүлээд самнасан үсийг чинь хэлбэл

	Эрээн лууны эврээс өөрцгүй хө

	Эргээд харах хоёр нүд чинь

	Эрээн эрвээхэй нисэхээс өөрцгүй хө хө

	 

	Хүзүүний чинь цагааныг хэлэх юм бол

	Хөвөн зулснаас юунаа өөр вэ хө

	Хөгжилтэй хөөрхөн биеийг чинь хэлбэл

	Хөдөөгийн цэцгээс юунаа өөр вэ хө

	 


ШАНГИЙН ХОРГОЙ МАЛГАЙ

	Шангийн хоргой малгайнаас 

	Саатай тоорцог дээр үү дээ

	Шашинд хурсан хуврагуудаас

	Сайхан харчуул дээр үү дээ

	 

	Төвөд хоргой малгайнаас

	Төвхөн тоорцог дээр үү дээ

	Төрхтэй төрхгүй банди нараас

	Төрийн харчуул дээр үү дээ

	 

	Гялгар хоргой малгайнаас

	Ганган тоорцог дээр үү дээ

	Гэнэн хонгор банди нараас

	Гэрийн харчуул дээр үү дээ

	 

	Дугариг гозгор малгайнаас

	Дугуй тоорцог дээр үү дээ

	Дуганд хурсан банди нараас

	Тухтай харчуул дээр үү дээ

	 

	Гэлэнгийн шовгор малгайнаас

	Гэзэгтийн тоорцог дээр үү дээ

	Гандан хийдийн лам нараас

	Гаднын харчуул дээр үү дээ


ШАР ХАД

	Шар хадны дээгүүр

	Шар солонго татаад байна хө

	Шар уургаа шимүүлсэн

	Ээжийгээ бодохлоор дэн дун аа хө

	 

	Цагаан хадны дээгүүр

	Цагаан солонго татаад байна хө

	Цагаан сүүгээ шимүүлсэн

	Ээжийгээ бодохлоор дэн дун аа хө

	 

	Улаан хадны дээгүүр

	Улаан солонго татаад байна

	Уураг сүүгээ шимүүлсэн

	Ээжийгээ бодохлоор дэн дун аа хө

	 

	Хажуу газрын нөмрөөр нь

	Хайлаас бургас ургана хө

	Харанхуй шөнө өндийн хөхүүлсэн

	Ээжийгээ бодохлоор дэн дун аа хө

	 

	Номин хөндийн дээгүүр

	Ногоон навч дэлгэрээд байна хө

	Нойтон хүйтнийг чинь хуурайлсан

	Ээжийгээ бодохлоор дэн дун аа хө


ШИНЭХЭН НАЙЗ НЬ БОЛОЛТОЙ

	(баяд)

	Хагир хагир гэнэ ээ

	Хазаарын ай гарна аа

	Харгаж хуцаад байна

	Хайртай найз нь бололтой

	 

	Ногир ногир гэнэ ээ

	Ногтын ай гарна аа

	Нохой хуцаад байна

	Ногоон дээлт нь бололтой

	 

	Шигэр шигэр гэнэ ээ

	Шигширгийн ай гарна аа

	Ширүүн хуцаад байна

	Шинэхэн найз нь бололтой

	 

	Гагир гагир гэнэ ээ

	Гарах чимээ сонсогдлоо

	Гасалж хуцаад байна

	Гадаа нь ирэв бололтой

	 

	Дагир дагир гэнэ ээ

	Давиурын5 ай гарна аа

	Давран хуцаад байна

	Дааяа нь байлгүй яах вэ


ОЛОМГҮЙ ДАЛАЙ

	(уртын дуу)

	Оломгүй далай нь

	Онгоцоо дүүрээд мэлмэрнэ

	Орчлонгийн амьтан цөм

	Эндэлгүй жаргаасай даа

	 

	Үнэгэн зоотой морийг

	Үнэлэн унах нь яамай

	Үнэн сэтгэлтэй хүнийг

	Олж ханилах нь бэрх ээ

	 

	Туулай зоотой борыг

	Таньж унах нь яамай

	Тунсаг санаатай хүнийг

	Олж ханилах нь бэрх ээ.

	 

	Арслангийн зоотой моринд

	Эмээл яаж тогтох вэ

	Авир муутай хүнтэй

	Хүн яаж нийлэх вэ

	 

	Алт гэдэг нь шармал

	Амьдарна гэдэг жам

	Мөнгө гэдэг нь цайрдмал

	Мөнхөрнө гэдэг нь худлаа

	 


ӨДТЭЙ БИЧИГ

	Өдтэй юу бичиг нь

	Өртөөгөөр дамжина хө

	Өвлийн гурван сард нь

	Өкийд—иеэн6 эргэхийн дохио л доо хө хө хө

	 

	Хадаастай юу бичиг нь

	Хангайн даваагаар дамжина хө

	Хаврын гурван сард нь

	Харьж ирэхийн дохио л доо хө хө хө

	 

	Зурагтай юу бичиг нь

	Зуун бээрийг дамжина хө

	Зуныхаа гурван сард нь

	Зуурхан ирэхийн дохиолтой доо хө хө хө

	 

	Дугтуйтай юу бичиг нь

	Дурсгалтайхан байна хө

	Дуулж суугаад уншихад

	Дурайтал тодорно оо хө хө хө

	 

	Наалттай юу бичгээр нь

	Нандин үг нь дамжина хө

	Намрын гурван сард нь

	Наашаа эргэхийн дохио л доо хөө хө хө

	 

	Чихрээр амталсан

	Цэгээ байвал ууя даа хө

	Чиний минь үнэр шингэсэн

	Чимхүүр байвал авъя ааа даа хө хө хө

	 

	Алимаар амталсан

	Архи байвал ууя даа хө

	Амрагийн минь үнэр шингэсэн

	Алчуур байвал авъя даа хө хө хө

	 


ӨӨРИЙН НУТАГ

	Өндөр дээрээ гараад харахад

	Өөрийн минь нутаг санагдаад байна хө

	Өндөр дээрээс нь буугаад ирэхэд хө

	Өвөр дүүрэн нулимстай байна даа хө

	 

	Хадан дээрээ гараад харахад

	Хайртай нутаг минь санагдаад байна хө

	Хадан дээрээс буугаад ирэхэд

	Ханцуй дүүрэн нулимстай байна даа хө

	 

	Уулан дээрээ гараад харахад хө

	Угийн минь нутаг санагдаад байна хө

	Уулан дээрээс буугаад ирэхэд хө

	Ухаан санаанд минь бодогдоод байна даа хө


ӨНЧИН ЦАГААН БОТГО

	Өнчин цагаан ботго

	Өлсөхийн эрхээр буйлна

	Өл халзан ээжийгээ

	Санахын учир буйлна

	 

	Хулсны мөчрийг

	Хэмлэн хэмлэн буйлна

	Хуруун чинээ мөөмөө

	Үгүйлэхийн эрхээр буйлна

	 

	Дэрсний намиаг

	Хэмлэн хэмлэн буйлна

	Дэлэнтэй ээжийгээ

	Санахын ихэд буйлна

	 

	Аавтайхан ботго нь

	Аавыгаа дагаад тоглоно

	Аав нь үгүй ботго нь

	Араар тэнээд буйлна

	 

	Ээжтэйхэн ботго нь

	Ээжийгээ дагаад буйлна

	Ээж нь үгүй ботго нь

	Эргээр тэнээд буйлна

	 

	Өвдөгний минь зогдор

	Ургасан ч болоосой

	Өвөр хангайг даваад

	Ээждээ таваргаад очих сон

	 

	Шилний минь зогдор

	Ургасан ч болоосой

	Шилийн хангайг даваад

	Ээждээ гүйгээд хүрэх сэн

	 

	Зоогоор дүүрэн

	Зуун олон тэмээнээс

	Зуухан лангийн үнэтэй

	Миний ээж л хаачив

	 

	Ташуугаар дүүрэн

	Тавин улаан тэмээнээс

	Тавьхан лангийн үнэтэй

	Миний эжий хаачив


ТОЙГ ТОЙГ

	Хундан цагаан хонь минь

	Хургаа юундаа голоо вэ

	Сүүний чинь үнэр

	Сүүлэнд нь байна шүү дээ

	Хос!

	Хос!

	Хос!

	Хос!

	 

	Хаврын цаг болно доо

	Хажуугийн цас ханзарна даа

	Хавсарга салхи гарна даа

	Хажууд чинь юу чинь хэвтэх вэ

	Тойг!

	Тойг!

	Тойг!

	Тойг!

	 

	Урин цаг ирнэ дээ

	Уулын ногоо ургана даа

	Уураг сүү чинь чинэнэ дээ

	Урдаас чинь юу чинь угтах вэ дээ

	Тойг!

	Тойг!

	Тойг!

	Тойг!

	 

	Дэлгэр зун болно доо

	Дэлхийн ногоо ургана даа

	Дэлэн хөх чинь чинэнэ дээ

	Түүнийг юу чинь хөхөх вэ дээ

	Тойг!

	Тойг!

	Тойг!

	Тойг!

	 


ЭРХЭМ ТӨР

	(Уртын дуу)

	Зээ, 

	Эрхэм төр энхжээд

	Эрх чөлөө нь тунгалаг

	Энгийн олон нөхөдтэйгөө

	Үүрд хамтаар цэнгэн жаргая аа

	 

	Зээ, 

	Өндөр Хэнтийн ар шилд

	Өнгөт намрын дунд сард

	Халтар халиун бугууд нь

	Хангинан дуурьсах нь бахтайяа

	 

	Зээ, 

	Хашийн цагаан царайтай

	Хатан Туулаар нутагтай

	Хамгаас онцгой чамтайгаа

	Хамтаар цэнгэн жаргацгаая аа

	 

	Зээ, 

	Сар нар шиг дэлгэрээд

	Сайн үйлсийг бүтээгээд

	Сайтар шамдан хичээцгээж

	Сайхан тааваар жаргая аа

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


1988 оны хэвлэлийн Хэвлэн нийтлэлийн мэдээлэл

	Төв аймгийн залуу зохиолчдын нэгдэл

	 

	МОНГОЛ АРДЫН ШИЛДЭГ ДУУНУУД

	 

	Нийтлүүлсэн Ш. Цэрэндоо

	 

	Зуунмод хот

	1988 он

	 

	"Анхдугаар таван жил" сонины хэвлэх үйлдвэрт хэвлэв.

	
Заметки

		[←1]
	 дэнсмээн — алт мөнгө хэмжих дэнсний нуруу тэнцэж цөхөн хөдлөх лүгээ адил жигүүртээ тогтон байж жиргэнэ гэсэн дүрслэл




	[←2]
	 хазаарын амгайвч




	[←3]
	 Банлиг — бан-жиү гэж нэгэн зүйл хятад архины нэр




	[←4]
	 Дампууны хээ — шинээр нь удтал хадгалсны учир хөвд дарагдаж хүүршсэн эд барааны хээ гэсэн үг




	[←5]
	 Давиур — гөлөм




	[←6]
	 охиндоо

